
Y WLEDD FAWR

Luc 14:15 - 24

CYFLWYNIAD

Stori’r wledd fawr oedd yr un gyntaf i’w hadrodd wrth y Phariseaid (gweler adnod 1).  Roedd wedi ei chynllunio i’w tramgwyddo – felly gallwch ddychmygu ei bod wedi gwneud hynny!  Roedd y Phariseaid yn grefyddol iawn ac roedden nhw’n meddwl basai dyfodiad y Meseia yn ddechrau ar wledd fawr lle basai Iddewon duwiol fel nhw yn westeion.  Basai Lefiathan, anghenfil mawr y dyfnderoedd, yn cael ei weini fel bwyd i ddangos bod y Meseia yn rheoli’r nefoedd, y ddaear a’r moroedd.  Roedd dysgeidiaeth Iesu bod y deyrnas yn agored i bawb, yn warthus yn eu tyb nhw.

Mae’r ddameg yn hawdd i’w deall os ydyn ni’n cofio bod:

· ‘rhyw ddyn’ (adnod 16) yn ddarlun o Dduw.

· ‘ei was’ (adnod 17) yn cynrychioli credinwyr Cristnogol ‘i ddweud wrth y rhai oedd wedi cael gwahoddiad’ – h.y. pawb!

· ‘gwledd fawr’ yn golygu bod Duw yn cael parti.  Dathliad ydy e o bopeth ydy Duw ac o bopeth mae e wedi ei wneud i ni.  Cymharwch 1 Corinthiaid 2:9.

Os ydyn ni am osgoi wynebu’r un feirniadaeth ag a gafodd y Phariseaid, rhaid i ni ddysgu’r gwersi roedd e am i ni eu dysgu.  Mae o leiaf tair gwers.

1. YR ESGUSODION.  Luc 14:18 - 20

Y rhai cyntaf i gael eu gwahodd i barti Duw oedd yr Iddewon ac roedden nhw wedi trin y gwahoddiad yn ysgafn.  Cafodd eu perthynas â Duw ail le i fasnach, priodas a gwaith.  Mae amser wedi symud ymlaen ond yr un ydy’r esgusodion.

i. Elw cyn Duw – adnod 18.  Mae’r dyn busnes yn gadael i ofynion gwaith ddod o flaen gofynion Duw.

ii. Teclynnau cyn Duw – adnod 19.  Mae ychen newydd y ffermwr yn dod o flaen gofynion y deyrnas.  Mae eiddo newydd yn aml yn cael yr effaith yna.  Mae’n beryglus o hawdd i gêm newydd, hobi newydd, neu gyfeillgarwch newydd gymryd yr amser sy’n perthyn go iawn i’r Arglwydd.

iii. Boddhad cyn Duw – adnod 20.  Does dim byd gwell mewn bywyd na chartref – ond dydy cartref ddim erioed wedi ei fwriadu i fod yn le i hunanoldeb.  Y rhai sy’n byw gyda’i gilydd orau ydy’r rhai sy’n byw gyda Duw.

2. YR ESTYNIAD SY’N RHAID EI WNEUD Luc 14:21 – 23

Yr hyn sy ymhlyg yn nysgeidiaeth Iesu ydy bod y gwahoddiad oedd i fod i bobl Duw bellach wedi cael ei ymestyn i’r cenedloedd.  Ar ôl i’r Iddewon wastraffu cyfleoedd am ganrifoedd, ni ydy’r rhai sy’n elwa!  Yr her i’n cymdeithas ni ydy ein bod ni hefyd wedi cael blynyddoedd diri o gyfleoedd gyda mynediad hawdd i’r Beibl a’r Eglwys.

i. Mae’r dyletswydd yn glir – adnodau 21 a 23.  ‘Ewch’.  Basai’n well o lawer gyda ni i bobl ddod aton ni ond does dim modd osgoi’r comisiwn mawr.

ii. Mae’r athrawiaeth yn glir – adnodau 17 a 21.  Mae’n ymhelaethu ar ddysgeidiaeth gras.  Darparieth Duw ydy’r parti hwn i gyd.  Mae’r lleiaf teilwng a’r mwyaf annhebygol yn cael croeso.  Cafodd y pris ei dalu ar groes Calfaria ac mae’n cael ei dalu dros bawb sy’n ymateb i’r gwahoddiad ac yn dod.

3. YR EITHRIADAU Luc 14:24

Dydy pawb sy’n clywed y gwahoddiad ddim yn dod.  I bob un o’r rheiny, mae rhybudd.  Bydd yr amser yn dod pan fydd hi’n rhy hwyr a bydd y drws yn cael ei gau.

Ond ‘mae yna fwy o le ar ôl o hyd’ (adnod 22).  Mae lle achos mae cariad Duw yn cwmpasu pawb.  Mae hi mor rhwydd i fod fel y Phariseaid a thynnu ffiniau’n crefydd mor dynn fel ein bod fel petaem yn dweud wrth Dduw pwy mae e’n gallu gadael i mewn i’r deyrnas a phwy dydy e ddim yn gallu gadael i mewn.  Yn hanesyddol, mae eglwysi wedi gadael i grwpiau cyfan gael eu gadael allan am eu bod yn perthyn i enwad, cefndir ethnig, tueddiadau rhywiol neu draddodiad ‘anghywir’.  ‘Mae yna fwy o le ar ôl o hyd’ a does neb y tu hwnt i ras Duw.  Wrth gwrs, bydd mynediad i’r deyrnas yn dod â phawb o dan awdurdod y Brenin, a wedyn bydd rhaid i ni fyw mewn ffordd sy’n gweddu i deyrnas Duw.  Dyna pam mae’r ddameg hon yn cael ei dilyn gan ddysgeidiaeth Iesu ar gost bod yn ddisgybl.

Cwestiynau ar gyfer trafodaeth:

1. Ym mha ffordd mae perthyn i deyrnas Duw fel mynd i barti mawr?  Pa fath o barti ddylai’r eglwys fod yn ei ddathlu?

2. Pe baech chi’n dweud y stori hon heddiw, beth fyddai’r tri esgus mwyaf dros beidio â mynd?   Ydych chi i gyd yn gallu cytuno?

3. Pawb i ddweud yn ei dro pam mae ofn arnoch chi dystio dros Grist.  Sut allwn ni oresgyn yr ofnau hyn?

4. Pryd fydd hi’n rhy hwyr i ymateb i’r gwahoddiad i ymuno â theyrnas Duw?

5. Beth ydy prif neges y ddameg i chi?  Pawb i rannu.

